Messaġġ tal-Papa Franġisku
fis-Sebgħin Anniversarju mid-Deportazzjoni tal-Lhud ta’ Ruma
16 ta’ Ottubru 1943

Għażiż Kap Rabbi Distint,
Stmati Membri tal-Komunità Lhudija ta’ Ruma
Nixtieq li ningħaqad spiritwalment u permezz tat-talb, fit-tifkira tas-sebgħin anniversarju mid-deportazzjoni tal-Lhud ta’ Ruma.  Filwaqt li l-memorja teħodna lura lejn dawk is-siegħat traġiċi ta’ Ottubru tal-1943, hu d-dmir tagħna li nżommu quddiem għajnejna d-destin ta’ dawk li sfaw deportati, li nħossu l-biża’ tagħhom, il-weġgħat tagħhom, il-qtigħ ta’ qalb li soffrew, u li ma ninsewhomx, li nżommuhom ħajja fil-memorji tagħna u fit-talb tagħna, flimkien mal-familji tagħhom, qrabathom u ħbiebhom, li ġarrbu t-telfa tagħhom u li xxukkjaw irwieħhom mill-barbarità li qatt seta’ jasal li jwettaq il-bniedem uman.

It-tifkira ta’ okkażjoni ma tfissirx biss li jkollna memorja tagħha.  Tfisser ukoll, u fuq kollox, li nippruvaw nifhmu x’inhu l-messaġġ li tirrappreżenta għal żminijietna, sabiex il-memorja tal-passat tkun tista’ tkunilna ta’ dawl li jilluminalna l-passaġġ lejn il-futur.  Il-Beatu Ġwanni Pawlu II kiteb li l-memorja hi invokata biex taqdi rwol neċessarju “fil-proċess ta’ twaqqif ta’ futur fejn il-ħażen indiskutibbli tax-Shoah ma jerġa’ jirrendi ruħu qatt aktar possibbli” (Ittra fil-bidu tad-dokument: Kummissjoni tar-Rapporti Reliġjużi mal-Lhud.  Ma niftakrux: Riflessjoni fuq ix-Shoah, 16 ta’ Marzu 1998) u Benedittu XVI fil-Kamp ta’ konċentrament ta’ Auschwitz stqarr li “il-passat qatt ma hu biss passat.  Jikkonċerna lilna wkoll u jurina minn liema triq għandna naħarbu u liema toroq għandna ngħaddu minnhom” (Diskors, 28 ta’ Mejju 2006).  

It-tifkira tal-lum tista’ tiġi definita għalhekk bħala memorja tal-futur, appell għall-ġenerazzjoni żagħżugħa biex ma jarmux l-eżistenza tagħhom, biex ma jinġarrux mill-ideoloġiji, u biex l-anqas ma’ jiġġustifikaw il-ħażen li niltaqgħu miegħu, biex nibqgħu viġilanti kontra l-anti-Semitiżmu u kontra r-razziżmu, ikunu xi jkunu l-oriġini tagħhom.  Jien nittama li minn inizzjattivi bħal dawn tista’ tinbet reżonanza u jifjurixxu kuntatti ta’ ħbiberija filjali bejn il-Lhud u l-Kattoliċi fil-belt maħbuba tagħna ta’ Ruma. 
Is-Sinjur Alla jgħidilna permezz tal-Profeta Ġeremija: “Għax Jien naf il-ħsibijiet li għandi f’moħħi għalikom, jgħid il-Mulej, ħsibijiet ta’ sliem u mhux ta’ ħsara, żmien li għad jiġi bit-tama. (Ġer 29, 11).  It-tifkira tat-traġedji tal-passat issir impenn għal kulħadd sabiex nissieħbu bil-qawwa kollha tagħna fil-futur li Alla jrid li jipprepara għalina u magħna.

